
SIARAN MEDIA 

KEMBARA KERJAYA MADANI S.P.A LABUAN: KOMITED PERKASA 

PELUANG PEKERJAAN DAN EKOSISTEM KERJAYA DI WILAYAH 

PERSEKUTUAN LABUAN 
 

 

LABUAN, 1 Ogos 2026 – Suruhanjaya Perkhidmatan Awam Malaysia (SPA) dengan 

kerjasama Pertubuhan Keselamatan Sosial (PERKESO) Sabah, Perbadanan Labuan, dan 

Majlis Agama Islam Wilayah Persekutuan Labuan (MAIWP) telah mengadakan Program 

Kembara Kerjaya MADANI S.P.A Labuan bertempat di Ujana Kewangan, Wilayah 

Persekutuan Labuan pada hari ini. Penganjuran program kali ini turut diperkukuh melalui 

kerjasama strategik bersama 27 agensi kerajaan dan syarikat swasta dalam menyediakan 

kemudahan serta perkhidmatan secara terus kepada rakyat. 

 
Dalam program tersebut, YBhg. Dato’ Seri Dr. Ahmad Jailani Bin Muhamed Yunus, 

Pengerusi Suruhanjaya Perkhidmatan Awam Malaysia (SPA) dan Suruhanjaya 

Perkhidmatan Kehakiman dan Perundangan (SPKP) telah menyatakan bahawa inisiatif 

ini dirangka untuk mewujudkan ekosistem yang menyokong pembabitan tenaga kerja bagi 

komuniti setempat. Turut hadir YBrs. Dr. Mohd Ali bin Hindia, Pengarah Pertubuhan 

Keselamatan Sosial Negeri Sabah; YBrs. Tuan Haji Rithuan bin Haji Mohd Ismail, Ketua 

Pegawai Eksekutif Perbadanan Labuan; YBrs. Tuan Mohd Rafie bin Zakaria, Pengurus 

Majlis Agama Islam Wilayah Persekutuan Labuan, Ahli-ahli Suruhanjaya serta 

Pengurusan Tertinggi SPA. 

 
Program hasil kerjasama erat bersama rakan-rakan strategik ini bertujuan memberikan 

peluang yang saksama kepada masyarakat, khususnya golongan pencari kerja dari 

kawasan luar bandar untuk mendapatkan maklumat sahih serta capaian peluang 

pekerjaan dalam perkhidmatan awam dan swasta. Ia bermatlamat mendedahkan proses 

serta kelayakan bagi memohon jawatan secara bersemuka kepada pemohon kerja 

mahupun graduan, pelajar sekolah menengah/ matrikulasi serta orang awam. 

 
Antara pengisian yang dijalankan adalah termasuk khidmat konsultasi SPA mengenai 

proses pengambilan ke perkhidmatan awam, semakan status permohonan, pendaftaran 

Sistem Permohonan Jawatan S.P.A (SPA9), sesi perkongsian panduan menduduki 



2 / 2  

Penilaian Memasuki Perkhidmatan Awam (PSEE), panduan temu duga serta taklimat 

kerjaya oleh Ahli Suruhanjaya, pegawai SPA dan agensi kerajaan yang lain seperti 

Pertubuhan Keselamatan Sosial (PERKESO) dan Majlis Agama Islam Wilayah 

Persekutuan Labuan (MAIWP). Bagi meluaskan Bagi meluaskan akses pasaran kerja, 

program kali ini turut membuka peluang kerjaya dalam sektor swasta menerusi 

penganjuran sesi temu duga terbuka oleh pelbagai majikan swasta yang dibawa khas ke 

program ini. 

 
Bukan itu sahaja, buat julung kalinya inisiatif Temu Duga Terbuka (Walk-In) bagi 

jawatan Jururawat Gred U5 dan Temu Duga Terbuka (Walk-In) bagi jawatan 

Pembantu Khidmat Am Gred H1 turut diadakan dalam program kali ini bertempat di 

Jabatan Tenaga Kerja (JTK) Wilayah Persekutuan Labuan. Inisiatif ini dilaksanakan  untuk 

mendapat calon terbaik bagi mengisi kekosongan jawatan jururawat di Kementerian 

Kesihatan Malaysia (KKM) dan Pembantu Khidmat Am di pelbagai kementerian dan 

jabatan. 

 
Selain itu, buat pertama kali juga inisiatif Ujian Pemeriksaan Fizikal, Pancaindera dan 

Kecergasan secara terbuka (WIN-UFPK) telah diadakan di Labuan dalam Program 

Kembara Kerjaya kali ini bagi memastikan kelangsungan penyampaian perkhidmatan 

yang menyeluruh. Pengisian khusus ini dirangka bagi memberi peluang keemasan kepada 

masyarakat setempat yang memenuhi syarat lantikan yang ditetapkan serta berminat 

untuk mengisi jawatan bersesuaian di bawah klasifikasi perkhidmatan Keselamatan dan 

Pertahanan Awam (K) (kecuali skim perkhidmatan Bomba), Kewangan (WK), 

Pencegahan (P) dan Penguatkuasaan Maritim (T). 

 
Kembara Kerjaya MADANI S.P.A Labuan turut melibatkan pempamer yang terdiri daripada 

rakan strategik seperti Perbadanan Labuan, Tourism Malaysia Labuan, Jabatan Kesihatan 

Wilayah Persekutuan Labuan, Jabatan Belia dan Sukan, Institut Latihan Kementerian 

Kesihatan Malaysia Kota Kinabalu (ILKKM), Suruhanjaya Perkhidmatan Awam Negeri Sabah 

(SPANS) dan banyak lagi. Justeru, penganjuran program ini terbukti merupakan landasan 

terbaik untuk memperkukuh strategi menyebar luas maklumat peluang kerjaya bersama 

rakan strategik terus kepada masyarakat di pelbagai peringkat. Pelaksanaan program ini 

selaras dengan aspirasi Malaysia MADANI yang sentiasa menekankan nilai 

keterangkuman, kesejahteraan dan kemampanan. 

